
報石大惑之

以侍郎宋應昌爲經略員外郎劉黃裳主事袁黃爲賛畫

石星以沈惟敬可佐緩急題假游擊赴軍前請金行閒

八月朔我師決大壩水灌城城外水深八九尺是夜拜承

恩東晹遣小艇挖堤洩水如松承嗣斬首十六級生得一

人爲言城中乏穀士盡食馬馬餘五百騎民食樹皮敗靴

死相屬翌日城東西崩百餘丈都司吳世顯參將來保所

治堤亦各崩二十丈總督以賜劒斬吳世顯徇行閒來保

以靈州功免賊數出舟師遏補堤我師多斬獲城中飢民

擁賊求招安十二日御史梅國楨檄賊以飢民報爲治錢

穀檄到三日開關迎大兵入賑竟不應虜亦數闌入李剛

堡會

上念師老無功給事中許子偉等劾總督學曾惑于招撫

詔罷秩以夢熊代　賜劒如之十七日新督臣任事申令

益肅時諜知賊重贿勾虜承恩東晹方從城上鳴砲俟虜

衝突二十一日著力兎果以八百騎入鎮北堡已又擁衆

萬餘入李剛堡分部渡河李如松乃大勒兵遣禆將李寧

等馳赴黃硤口擊虜而以勁卒千餘身往策應二十三日

至張亮堡遇虜搏戰自卯至巳虜甚銳如松劒斬縮朒二

人會麻貴李如樟等皆會張左右翼夾攻李寧手殪二虜

--

虜遂却追奔至賀蘭山虜盡走出塞我師捕斬凡百二十

餘級獲駝馬無筭乃移虜級示賊賊爲短氣

九月三日參將楊文提浙兵至已苗兵及莊浪兵至大治

臨衝船筏刻日攻城總督布吿營中有能先登以城下予

萬金後五日水浸北關城崩南關居民內變我師陽調舟

筏擊北關承恩許朝果趨北關鏖戰而李如松蕭如薰等

潜以銳卒襲南關雲梯攀綠緣上賊驚散總督遂入勞苦

百姓承恩見南關已下則盡氣奪乃急縋張傑下城懇貸

死總督陽諾益治攻具先遣王機密以蠟書行閒已關民

李登執原給箚潜諭哱氏殺劉許自贖十六日圍愈迫東

晹頓足歎曰遂至是耶佯爲風疾殺土文秀曰好頭頸毋

令他人砍之已承恩與畢邪氣走南關殺許朝及其子許

萬鍾已畢邪氣走北關殺東晹皆懸首城上于是李如松

楊文等先登蕭如薰麻貴劉承嗣等繼之大城悉定北樓

火起李如樟馳往搜獲寧夏廵撫關防幷征西將軍印各

一而哱氏尙多擁蒼頭軍是夕總督下令旦日不滅哱氏

以賜劒從事十七日晨承恩方馳南門謁梅御史出參將

楊文執之李如松等急提兵圍哱拜家時拜方與牛秉忠

飯聞承恩擒秉忠趨出拜衆欲拒敵如松給箭令卸甲拜

倉皇縊闈室自焚李如樟部卒李世恩從火中斬拜首生

